Skyfie 1

1 Petrus 1:3-9 

Die lewende hoop en die egte geloof 
3Aan God, die Vader van ons Here Jesus Christus, kom al die lof toe! In sy groot ontferming het Hy ons die nuwe lewe geskenk deur die opstanding van Jesus Christus uit die dood. Nou het ons ’n lewende hoop 4op die onverganklike, onbesmette en onverwelklike erfenis wat in die hemel ook vir julle in bewaring gehou word. 5En omdat julle glo, word ook julle deur die krag van God veilig bewaar vir die saligheid wat reeds gereed is om aan die einde van die tyd geopenbaar te word. 6Verheug julle hieroor, selfs al is dit nodig dat julle ’n kort tydjie bedroef gemaak word deur allerhande beproewings 7sodat die egtheid van julle geloof getoets kan word. Julle geloof is baie kosbaarder as goud, goud wat vergaan. Selfs die suiwerheid van goud word met vuur getoets, en die egtheid van julle geloof moet ook getoets word, sodat dit lof en heerlikheid en eer waardig mag wees by die wederkoms van Jesus Christus. 8–9Hom het julle lief, al het julle Hom nie gesien nie. Deur in Hom te glo, al sien julle Hom nou nie, het julle reeds deel aan die saligheid wat die einddoel van julle geloof is. En dit vervul julle met ’n onuitspreeklike en heerlike blydskap.

Agtergrond:  Hoekom kan jy vreugde ervaar te midde van angs, pyn en lyding?  Petrus het besef dat dit juis die feit is dat ons deur die krag van God veilig bewaar word, wat maak dat Christene vreugde kan ervaar, ongeag hul omstandighede.  
Geborg deur Bybel-Media

Skyfie 2
1. Ingenooi deur God

Ons raak bewus van ons diepste behoeftes, vrae en vrese en gee ons oor aan God

Skyfie 3

2. Ingaan in God se tyd

Ons betree God se wêreld en gaan in God se vrede in

Skyfie 4

Bewaar ons tog net!
Jy benodig vier stukkies vleis (bees blokkies sal goed werk)

 

No 1 teen kamer temperatuur

No 2 lekker koud - yskas- temperatuur

No 3 kliphard gevries

No 4 in ’n botteltjie met naftalien.

 

Vra vir die kinders in watter toestand die vleis oor ’n week sal wees, indien jy dit net so sou hou soos wat dit nou is (d.w.s., jy sit no 2 en 3 terug in die ys- en vrieskas?  

No. 1 sal sleg raak en jy sal dit moet weggooi.

No. 2 sal dalk ’n week hou, maar dit sal na ’n maand sleg wees en sal ook moet weggegooi word.

No. 3 sal eers na ’n paar maande (dalk selfs jare) sleg wees, sodat jy dit moet weggooi.

No. 4 sal vir ewig bewaar bly. Jy sou dalk ’n mediese dokter kon vra om te verduidelik waarom die naftalien die vleis so goed bewaar.  Dalk is daar selfs ’n interessante verklaring wat jy verder kan toepas.

 

Lees weer vers 3-5 en veral vers 5.  Mense beleef ook dat die lewe vir hulle te erg is en dat hulle sal vergaan as hulle die lewe net so moet hanteer soos no 1.  Daarom kry hulle ook vir hulle goed wat hulle help “cope”, (bv. dwelms) maar dit vernietig jou (net soos no 2) ook na ’n kort tydjie.  Ander soek dit dalk weer in geld en besittings of vriende en gewildheid, maar ook dit hou nie vir altyd nie - net soos 

no 3.

Die enigste “bewarings-middel” wat vir ewig hou, is die krag van God wat ons het omdat ons glo.

Skyfie 5
3. Luister na God se Woord

Ons luister dieper na die Woord en ontmoet God

Skyfie 6

1 Petrus 1:3-9 – ’n lewende hoop [1]

Konteks: In 1 Pet. 1:3-9 skryf Petrus aan die lydende Christene in Klein-Asië om hulle te troos te midde van die lyding wat hulle elke dag ervaar het (vgl. ook 1:6, 7; 3:13–17; 4:12–19; 5:9).  In 1 Pet 1:1-2 het Petrus gelowiges daaraan herinner dat hulle net op aarde plak.  Die hemel is hulle ware Vaderland.  Op aarde is hulle vreemdelinge en bywoners met geen regte of status nie (1:1; 2:11-12).  Vir die eerste Christene was dit ’n religieuse en politieke werklikheid gewees.  As uitlanders wat verstrooid Noord van die Taurusgebergte (vandag Turkye) gewoon het, kon hulle nie eiendom besit, wetlik trou of hulle tot die howe wend nie.  Vanweë hulle geloof, is hulle daagliks vervolg en verontreg.  Petrus herinner hulle egter ook daaraan dat hulle in God se oë uitverkorenes is wat deur die Heilige Gees afgesonder is om gehoorsaam te wees aan Hom (1:2).  

 

’n Lewende hoop
Die gedeelte begin in vers 3 waarin God geloof word vir wat Hy deur Christus vir gelowiges gedoen het.  Deur die opwekking van Jesus het ons nou 'n lewende hoop (in kontras met die dooie hoop van die heidene).  Die feit dat God ons die nuwe lewe gegee het, hou vir ons groot troos en bemoediging in.  Nie net vir die hede nie, maar ook vir die ewigheid. 

 

Wat is die gronde van ons hoop?
- Die eerste wat ons moet besef, is dat die hoop waarvan Petrus getuig, nie iets is wat ons uit onsself ervaar nie.  Dit is iets wat God aan ons skenk (vers 3).  Ons kan onsself nie ware hoop gee nie, net God kan dit doen.  Dis ’n gawe van God wat Hy aan almal wat wedergebore is, gee danksy - Sy genade.  

 

- Tweedens verskil die hoop van alledaagse wensdenkery, deurdat dit nie gegrond is op ons wisselvallige emosies, of op ’n vae heimwee nie, maar op die opstanding van Jesus en die beloftes van God.  Dié lewende hoop is gegrond op Jesus Christus se dood en opstanding (vers 3).  Daar bestaan geen ander gronde vir ons hoop nie.  

 

Wat is die inhoud van ons hoop?
- God bewaar 'n erfenis vir ons.  ’n Erfenis so wonderlik dat ons as mense slegs kan sê wat dit nie is nie: onverganklik, onbesmet en onverwelklik (vers 4).  Dis immers vir ons onmoontlik om ’n wêreld sonder dood (onverganklik), verweer (onverwelklik – blomme bly dus vars) of morele onreinheid (onbesmet) voor te stel.  Wat ons egter wel kan sê, is dat dit ’n erfenis is waarteen ons huidige lyding nie kan opweeg nie.  Dit is ’n geweldige wete.  As ons so na al die pyn en ellende wat ons daagliks om ons sien kyk, getuig hulle van die wete dat ondanks die geweldige omvang van lyding - is ons hemelse erfenis nog groter!  Pyn word so ’n getuie – weliswaar ’n vyandige een – van die heerlikheid wat kom.

 

- Petrus gaan egter nog verder - dis nie net ons erfenis wat bewaar word nie, maar ook ons.  In vers 5 maak hy dit duidelik dat God elkeen wat glo, veilig bewaar te midde van ons pyn en ellende.  Wat sou dit ons immers baat as God ons erfenis bewaar, maar ons gaan verlore?  Geloof het hier die betekenis van vertroue in God hê.

 

Wat beteken dit vir ons vandag?
- Ons het die versekering dat ons lyding van korte duur sal wees en dat dit nie sinloos is nie.  Daniël Louw was dus reg:  daar is sin in lyding.  Lyding word deur God ingespan om ons geloof te versterk (te suiwer) (vers 7).  Die gedagte vind ons ook in Jakobus 1:3.  Onderliggend daaraan is die waarde wat God aan geloof heg.  Vir Hom is dit soos goud vir ons.  Let op dat ons geloof van God lof, heerlikheid en eer sal ontvang!  Dis hoe waardevol dit vir Hom is.  Soos ons erfenis, is egte geloof ook onverganklik.

 

-  Petrus sê in vers 8-9 dat ons reeds deel aan die saligheid wat die einddoel van ons geloof is.  Ons besit reeds dié saligheid.  En tog sê hy in dieselfde vers dat ons nog nie alles daarvan sien nie en in vers 5 dat die saligheid nog openbaar moet word.  Hoe moet ons dit verstaan?  Het ons reeds deel aan die saligheid of nie?  Volgens Petrus leef ons in die spanning van dit wat reeds van God se koninkryk deurgebreek het en dit wat nog moet deurbreek.  Waar die alreeds geneig is om sterker te wees by Paulus, is die nog nie sterker by Petrus.  Daarom die sterk futurum karakter van die gedeelte oor ons hoop.  Die laaste dae kom nog vir hom (vers 5) en die einddoel wat ons vreugde volkome sal maak, is nog nie bereik nie (vers 9).  Tog is genoeg daarvan reeds ’n geloofswerklikheid dat ons met vreugde kan lewe al ly ons ook (vers 6).

 

-  Petrus se wederkoms verwagting is ietwat anders verwoord as Paulus s’n (sien Michaels).  Vir hom is Jesus nie weg sodat Hy weer moet kom nie.  Vir hom is Jesus teenwoordig, maar onsigbaar (vers 8), sodat Hy in die laaste dae openbaar gemaak moet word.  In die Grieks is "wederkoms" in vers 7 in werklikheid "openbaarmaking".  Ons moet dus leef met die wete dat Jesus steeds by ons is, al sien ons Hom nie nou nie (vers 8-9). ’n Mens moet nogal ’n bietjie dink oor die verskil tussen ‘Jesus is weg’ en ‘Jesus is hier, maar onsigbaar’ in al jou besluitnemingsprosesse.  


[1] Bronne
Achtemeier, P J 1996. 1 Peter (Hermeneia)

Michaels, J R 1988.  1 Peter (WBC 49.

Jacobs, K 2005. 1 Peter. (ECNT)

 Skyfie 7
4. Luister na mekaar

God maak ons ’n luisterende gemeenskap en praat ook deur ander mense met ons

5. Luister na ander en die tye

Ons stel onsself oop om God van onverwagse kante af te hoor
Skyfie 9

6. Luister weer na God se Woord

Ons fokus op die Gees se beweging in ons hart en gedagtes

Skyfie 10

Die roerende vraag het gestaan op ’n muur in Londonderry, ’n buurt in Noord-Ierland, welbekend of berug  as ’n bloedige slagveld:  “Is there life this side of the grave?”

“Aan die liefde van die Here is daar geen einde nie!” 
Daar is ’n naar kol op sy maag, sy hare staan regop, want skielik skyn daar van die keiser se paleis lig op die donker strate van Rome. Die Christene word weer vanaand verbrand, sodat Keiser Nero ligfakkels in sy tuin kan hê.  Hy gril elke keer as hy die grusame dade aanskou.  Nero het ’n vreemde manier om sy vriende te vermaak deur Christene as ligfakkels te brand of vir leeus as kos te gooi!  Maar elke keer verstom die Christene se reaksie hom.  Hy is juis op pad na sy werk toe - hy is die nagwag by die selle van die Christene. Hy wonder of hulle reaksie enigsins anders sal wees na die hoeveelste vervolging?  Terwyl hy egter nog so kyk na die mens-fakkels, word die nag skielik gevul met stemme wat sing:  “Aan die liefde van die Here is daar geen einde nie!”  Dis tipies die Christene - hy loer by die selle in en op hulle gesigte is ’n onbeskryflike vreugde wat Nero nie kan wegneem nie.  “Ek wonder hoekom?” vra die nagwag vir homself.   

1 Pet 1 vertel vir ons hoekom! 

Skyfie 12
Op 8 April 1945 hou Dietrich Bonhoeffer vir sy medegevanges erediens.  Een van die manne saam met hom in die konsentrasiekamp, is Payne Best, ’n Engelse offisier.  Hy kan nie ophou kyk na Bonhoeffer nie, omdat dié ’n onbeskryflike hemelse vreugde selfs onder hierdie omstandighede uitstraal!  Dit gryp vir Best so aan dat hy later sou getuig:  “Hy is een van die min mense wat ek ontmoet het vir wie Sy God werklik was.” Sy preek handel oor 1 Pet 1:3-9 almal se harte word deur die Gees beweeg.  Pas nadat hy klaar is, gaan die seldeur oop en twee SS wagte stap in:  “Gevangene Bonhoeffer, kom saam met ons!” Almal het geweet die woord beteken jou einde – die galg het gewag.  Almal het hy gegroet, maar vir Payne Best het hy gesê: “Dit is die einde, maar vir my die begin van die lewe!”  Onbeskryflike hemelse vreugde is wat hy in hulle midde agtergelaat het, terwyl hy na sy dood gelei is. 1 Petrus 1 vertel vir ons hoekom!

In die hoek van die groot tent is ’n vyfjarige dogtertjie besig om ’n prentjie van haar gesin in te kleur.  Met haar groot bruin oë en swart hare lyk sy soos enige ander vyfjarige, met die een groot verskil, sy is een van die weeskinders van die oorlog in Joego-Slawië!  Kom ek vertel jou hoe sy in die vlugtelingkamp hier in Brazde beland het:

Jehona, dis haar naam, het buite haar huis in Ferijaz gespeel – in die verte het sy af en toe bomontploffings en geweerskote gehoor. Maar sy was al daaraan gewoond en het ongesteurd voortgespeel. Skielik kom haar pa uitasem aangehardloop.  Hy skreeu benoud: “Hardloop, hulle gaan ons vermoor!  Die soldate is op pad na ons dorpie toe.  Kom, kom daar is nie tyd nie!”   Hulle het die nodige geneem en gevlug na die dorp se stasie. Daar het ’n trein gewag . Met die trein is hulle betyds daar weg, voordat die soldate die dorpie binnegeval het.

Toe die trein weer stop om nog vlugtelinge op te tel, het Jehona gou afgeklim, want sy kon nie meer knyp nie.  Sy het agter ’n bossie gaan hurk, want sy wou nie hê iemand moes haar kaal sien nie. Toe sy terugkom, sien sy tot haar ontsteltenis dat die trein reeds vertrek het.  Sy het in ’n oogwink in ’n weeskind verander!  Daar het sy gestaan totdat iemand haar na die kamp gebring het.  Niemand kon tot nou toe haar gesin opspoor nie.

Maar jy moet beleef, soos al die ander wat hier werk, hoekom Jehona so besonders is.  (Die Britse soldate wat hier werk, sê almal Jehona is besonders).  Buite die tent stop daar ’n motor en nog ’n weeskind van die Joego-Slawiese oorlog word afgelaai.  Die kindjie word al huilende by die tent ingebring.  Hou vir Jehona dop! Sy kyk op, los haar prentjie en hardloop na die huilende kind.  Sy gee vir die nuwe weeskind ’n lekkertjie, en sê:  “Moenie bang wees nie!  Moet ook nie huil nie.  Ek is  ook hartseer, my ouers is ook weg, maar ek huil nie. Kom teken saam met my”.  Sy neem die kindjie by die hand en hulle gaan sit in die hoek.

Is jy verstom?  Almal wat hier werk, is verstom oor Jehona se dapperheid en opgewekte skouertjie wat sy vir die ander kinders bied om op te huil.  Maar sien jy ook raak wat ek sien?  Haar gesig is anders as die res van die weeskinders.  Elke detail van haar gesig is vol daarvan.  Haar oë, haar glimlag… eintlik haar hele lewe, is vol van ’n onbeskryflike hemelse vreugde!  1 Petrus 1 vertel vir ons hoekom.

Volgens Dante is daar ’n inskripsie bo die poort van die hel:  “Elkeen wat hier ingaan, laat vaar alle hoop.”  Om sonder hoop te wees in die wêreld, is hel  (Is there life this side of the grave?)

Want om sonder hoop te leef, is om sonder God te wees, maar Christene het ’n lewende hoop wat vir hulle onbeskryflike hemelse vreugde gee... 

Skyfie 16

Lees 1 Petrus 1: 9    (…dit vervul hulle met ’n onuitspreeklike en heerlike blydskap! ) of in ons woorde: ’n onbeskryflike hemelse vreugde!

Hierdie onbeskryflike hemelse vreugde wil ek hê moet jy nooit van vergeet nie.

 

Ons   Vader  -  ons het ’n Hemelse Pa wat vir ons omgee en spesialiseer in genade.

HeRe Jesus Christus – die persoon in wie ons glo is die Here en Hy is in beheer van die wêreld. Jesus (ons Redder ) en Christus (ons Koning)

LEwende Hoop --  Ons weet alles wat in die Bybel belowe word, is waar! Ons hoop is ’n Persoon, Jesus-daarom lewende hoop

NUwe lewe – jy het ’n nuwe lewe! - jou bekerings plek en datum is Golgota en Josef van Arimatea se graf 33nC.  Leef wat jy is!

OpstandinG van Christus – Jy hoef nie vir die dood bang te wees nie, want Jesus het gewen!  Dood is gebreek - nou ’n hekkie na die ewigheid!

GoD se krag – Die Heilige Gees, God se lyfwag, werk 24/7

Erfenis – Die hemel wag vir jou! Huis toe gaan na Hemelse Pa en Broer is ’n seker feit.  Niks en niemand kan dit keer nie!

Met dit in gedagte, stap ons met ’n onbeskryflike hemelse vreugde op ons gesigte deur die wêreld met sy pyne, oorloë, haat en liefdeloosheid, ons regtervoet sê:  “Ere aan God en ons linkervoet sê: Amen”. Dit het alles te make met die feit dat ons lief is vir die God wat ons eerste liefgehad het! 

   Skyfie 18
7. Fokus op wat God nou doen

Ons fokus op wat God nou doen en waarheen God ons lewe rig

8. Antwoord met jou lewe

Ons besluit op ’n gepaste reaksie op wat God gegee/ gedoen/ gesê het

Alle Flam-bladmusiek is beskikbaar by www.flam.co.za.  U mag slegs die bladmusiek kopieer en projekteer indien u gemeente oor die nodige CCLI-lisensies beskik.

F33  Halleluja In My Hart
Teks en Musiek:
Francois Lamprecht

© MAR Gospel Music Publishers

Opgeneem op ‘Roeping: Lof’

 

1. God van vreugde, God van vrede,

God van lewe, bowenal, God oor my.

God van gister, God van vandag,

God van ewigheid, bowenal, God oor my -

God oor my.

 

En die hemel straal van U magtigheid;

en my lewe spreek van U waarheid.

 

Refrein:  
Halleluja in die hemel, halleluja in my hart,
vir ewig en ewig.
Halleluja op die aarde, halleluja in my hart,
vir ewig en ewig.
Halleluja!  Halleluja!
 

God van almag, God van krag,

God oor die nasies, bowenal, God oor my.

God van verlossing, God van genade,

God van vergifnis, bowenal, God oor my –

God oor my.

 

Refrein:  
Skyfie 21

Moed om te lewe
Elna Mouton e. a.

